
Il-webinar finali tal-Masterclass Diġitali tal-Kumitat tar-Reġjuni (KtR) sar fil-qafas tal-edizzjoni tal-2020 tal-Konferenza Ewropea tal-Komunikazzjoni Pubblika, EuroPCom.
Is-sessjoni offriet ħarsa ġenerali lejn ix-xejriet tal-industrija tal-midja soċjali li l-maniġers tal-midja soċjali għandhom iżommu għajnejhom fuqhom fl-2021, informazzjoni intuwittiva għall-komunikaturi politiċi mill-qasam tal-psikoloġija tal-midja soċjali, u tagħlimiet mill-esperjenza tal-Federazzjoni Internazzjonali tas-Soċjetajiet tas-Salib l-Aħmar u tan-Nofs Qamar l-Aħmar (IFRC) dwar il-pjattaforma TikTok. 
Irreġistraw 465 parteċipant għall-webinar, li minnhom 178 segwew is-sessjoni live.
Kelliema: 
Rebecca Dredge, Riċerkatur anzjan fi grad ta’ postdottorat, KU Leuven.
Dr Rebecca Dredge hija psikologa Awstraljana li taħdem bħala riċerkatur anzjan fi grad ta’ postdottorat ma’ KU Leuven fil-Belġju. Dr Dredge temmet il-PhD tagħha dwar il-vittimizzazzjoni f'dak li jirrigwarda l-bullying ċibernetiku fost l-adolexxenti u bħalissa qed tirriċerka r-rabtiet bejn l-użu tal-midja soċjali u sitwazzjonijiet interpersonali u ta' komunikazzjoni diversi kemm online kif ukoll offline. Hija tmexxi l-kors bl-isem “Il-Psikoloġija tal-Midja Soċjali” li jesplora l-assoċjazzjonijiet kumplessi bejn l-użu tal-midja soċjali u l-bini tal-identità, in-networks soċjali u l-benesseri. 
LinkedIn: Rebecca Dredge
Dante Licona, Uffiċjal Anzjan għall-Midja Soċjali mal-IFRC.
Fil-preżent, Dante Licona huwa l-Uffiċjal Anzjan għall-Midja Soċjali mal-Federazzjoni Internazzjonali tas-Soċjetajiet tas-Salib l-Aħmar u tan-Nofs Qamar l-Aħmar, l-akbar network umanitarju dinji. Huwa mexxa b’mod konġunt il-vjaġġ tal-IFRC fuq TikTok, u taħt it-tmexxija tiegħu saret l-ewwel organizzazzjoni umanitarja globali fuq il-pjattaforma, u l-ewwel waħda li laħqet it-3 miljun segwaċi. 
Qabel ma ngħaqad mal-IFRC huwa ħadem bħala maniġer tal-midja soċjali globali mal-Organizzazzjoni Dinjija tas-Saħħa u qatta’ sitt snin bħala uffiċjal tal-gvern Messikan. Huwa ta pariri lil mexxejja globali anzjani, ħarreġ mijiet ta’ persunal f’għexieren ta’ pajjiżi, u jitkellem regolarment f’avvenimenti internazzjonali dwar l-aħjar prattiki fil-komunikazzjonijiet diġitali. Huwa jinteressa ruħu ħafna fid-diplomazija diġitali, fil-komunikazzjoni effettiva, fil-podcasts u fil-kotba awdjo.
Twitter: @dante_licona
LinkedIn: Dante Licona
Melis Figanmese, Uffiċjal Anzjan għall-Kampanji mal-IFRC. 
Melis hija uffiċjal anzjan għall-kampanji mal-Federazzjoni Internazzjonali tas-Soċjetajiet tas-Salib l-Aħmar u tan-Nofs Qamar l-Aħmar fejn nediet il-kampanja #ForClimate fuqTikTok li ġġenerat 500 miljun view. Qabel, hija ħadmet ma’ aġenziji tar-reklamar u tar-relazzjonijiet pubbliċi fejn ipprovdiet servizzi ta’ konsultazzjoni dwar strateġiji diġitali mħallsa u organiċi ma’ klijenti bħalma huma Nike, Hewlett-Packard u Breastcancer.org. L-istrateġija tagħha ta’ influwenzar ma’ Nike wasslet biex il-prodott l-aktar għali li qatt tpoġġa fuq is-sit nike.com jinbiegħ kompletament. Melis hija omm ta’ tifel ta’ sentejn u tipprattika l-yoga. 
LinkedIn: Melis Figanmese 
Matt Navarra, Kummentatur tal-midja soċjali. 
Matt Navarra huwa konsulent soċjali freelance u kummentatur prominenti tal-industrija tal-midja soċjali bbażat f’Cardiff, ir-Renju Unit. Fost il-klijenti preċedenti tiegħu nsibu BBC, ITV, ITN, in-Nazzjonijiet Uniti, is-Salib l-Aħmar Internazzjonali, l-Amministrazzjoni għall-Ikel u għall-Mediċini (FDA) tal-Istati Uniti, Sainsbury’s, u ħafna ditti u organizzazzjonijiet globali oħra. Aktar kmieni fil-karriera tiegħu, Matt kien Direttur tal-Midja Soċjali mal-kumpanija tal-aħbarijiet u l-avvenimenti tat-teknoloġija globali, The Next Web (TNW), u konsulent tal-komunikazzjoni diġitali għall-Gvern tar-Renju Unit. Fil-grupp “Geekout” ta’ Matt fuq Facebook issib maniġers tal-midja soċjali u professjonisti oħrajn tal-industrija u għandu aktar minn 20 000 membru. Matt jospita wkoll il-podcast popolari tiegħu “Geekout”, u ta’ kull ġimgħa jipproduċi l-Bullettin Geekout  li qed iwassal l-aħbarijiet u l-aġġornamenti industrijali l-aktar reċenti kollha lil aktar minn 4 500 abbonat. Matt ta’ spiss jiġi mistieden biex jidher fuq BBC News (Televiżjoni/Radju), Sky News, NBC Europe u kanali oħra tal-aħbarijiet bħala kummentatur tal-industrija tal-midja soċjali.
Twitter: @MattNavarra
LinkedIn: Matt Navarra

Moderatur: 
Klaudia Bencze, Kap tat-tim tal-midja soċjali, Kumitat Ewropew tar-Reġjuni.
Reġistrazzjoni: 
Ir-reġistrazzjoni tas-sessjoni hija disponibbli fuq YouTube: https://www.youtube.com/watch?v=j7kMGhBtuss&feature=youtu.be


Tagħlimiet ewlenin
Il-webinar beda b’sensiela ta’ preżentazzjonijiet minn kull kelliem. 
Rebecca Dredge, Riċerkatur anzjan fi grad ta’ postdottorat, KU Leuven, dwar il-psikoloġija tal-komunikazzjoni politika fuq il-midja soċjali:
Rebecca Dredge tat ħarsa ġenerali lejn ir-riċerka akkademika reċenti dwar il-psikoloġija tal-komunikazzjoni politika fuq il-midja soċjali. Għal ħarsa aktar dettaljata, inkluż ir-referenzi għall-imsemmija artikli, jekk jogħġbok irreferi għas-slajds tagħha.

Huwa importanti li wieħed jifhem l-utent medju tal-midja soċjali:
Minoranza biss tal-utenti tal-midja soċjali jinvolvu ruħhom f’komunikazzjoni politika online. Kważi sebgħa minn kull għaxar persuni bilkemm qatt għamlu dan jew qatt ma jagħmluha.
Il-fatt li l-utenti jtellgħu kontenut politiku fil-kontijiet tal-midja soċjali tagħhom mhux bilfors ifisser li għandhom għarfien ta’ avvenimenti politiċi jew jafu dwarhom.

Il-perċezzjonijiet tal-komunikazzjoni politika fuq il-midja soċjali u l-ostakli għall-involviment:
L-utenti fuq Twitter li jiffokaw fuq il-politika għandhom tendenza li jkunu aktar differenti mill-utent medju fuq Twitter milli huwa l-każ għal pjattaformi oħrajn. Dawn fil-biċċa l-kbira tagħhom huma bojod, irġiel, u għandhom interess politiku, aġir ta’ votazzjoni u għarfien politiku diġà eżistenti ta’ livell sinifikattivament ogħla.
Riċerka tal-fatturi ta' tbassir tal-parteċipazzjoni politika online u offline fl-Istati Uniti turi li espożizzjoni għal nuqqas ta’ qbil fuq Twitter u livell baxx ta’ fiduċja fil-midja jista’ jkollhom effett ta’ demobilizzazzjoni.
Il-miżinformazzjoni, id-diżinformazzjoni u l-aħbarijiet foloz jikkontribwixxu għal tnaqqis fil-fiduċja tal-midja tal-aħbarijiet, il-politiċi u l-kontenut tal-midja soċjali.
Ir-riċerka turi li ħafna nies fl-Istati Uniti jibżgħu li l-kumpaniji tal-midja soċjali jużaw id-data tagħhom biex juruhom reklami politiċi minn kampanji politiċi u jemmnu li r-reklamar politiku ma għandu jitħalla bl-ebda mod fuq il-midja soċjali. 
Għadd dejjem akbar ta’ utenti tal-midja soċjali fl-Istati Uniti huma mxebbgħin min-numru ta’ posts politiċi li jiltaqgħu magħhom. Il-maġġoranza l-kbira jqisu d-dibattiti politiċi ma’ nies li ma jaqblux magħhom bħala frustranti u stressanti. 
Il-maġġoranza tal-adulti fl-Istati Uniti jemmnu li l-midja soċjali hija fir-realtà effettiva fir-rigward ta’ xi għanijiet ta’ komunikazzjoni politika, bħal pereżempju s-sensibilizzazzjoni dwar kwistjonijiet, il-ħolqien ta’ movimenti sostnuti, il-bdil tal-mentalità tal-persuni dwar kwistjonijiet soċjali u l-influwenzar tat-teħid ta’ deċiżjonijiet. Fl-istess ħin, il-maġġoranza tan-nies jemmnu wkoll li l-midja soċjali tista’ ttellef minn problemi importanti u li l-involviment politiku fuq il-midja soċjali mhux dejjem jagħmel differenza fid-dinja reali. 
Filwaqt li l-utenti tal-midja soċjali li jinvolvu ruħhom fil-politika jaraw ukoll il-benefiċċji, huma jesprimu n-negattività tagħhom dwar it-ton tad-diskussjonijiet politiċi. Il-biċċa l-kbira jħossu li n-nies qed jikkomunikaw online b’modi li ma jagħmlux fil-ħajja reali, li l-komunikazzjoni politika hija inqas pjaċevoli fuq il-midja soċjali, u li hemm inqas korrettezza politika fuq il-midja soċjali milli fil-ħajja reali. 

L-effett tal-komunikazzjoni politika fuq il-parteċipazzjoni politika fil-ħajja reali:
Riċerka bbażata fl-Istati Uniti turi li bejn wieħed u ieħor tlieta minn kull għaxar irġiel żgħażagħ bidlu l-fehmiet tagħhom dwar kwistjoni minħabba kontenut li ltaqgħu miegħu fuq il-midja soċjali f’din l-aħħar sena. F’dawn l-aħħar sentejn, kien hemm żieda f’dan il-perċentwal.
Filwaqt li l-biċċa l-kbira tan-nies ma jaqsmux kontenut politiku, ir-riċerka tindika li n-nies li l-inqas jinvolvu ruħhom fil-politika huma tal-inqas involuti fuq bażi okkażjonali f’imġiba politika mhux kumplessa, bħal li jikkummentaw fuq kontenut politiku jew jagħmlu likes fuqu. Fl-istess ħin, li wieħed jinvolvi ruħu billi jikkummenta u jagħmel likes x’aktarx li jwassal għal attività politika akbar fil-ħajja offline. 

Iż-żgħażagħ u l-impenn politiku fuq il-midja soċjali:
Ir-riċerka tissuġġerixxi li huwa l-involviment politiku online diġà eżistenti lli qed jinfluwenza l-imġiba online. Fost iż-żgħażagħ, l-espressjoni politika online (sensibilizzazzjoni, li oħrajn jiġu inkoraġġuti jieħdu azzjoni, il-kondiviżjoni ta’ fehmiet proprji eċċ.) hija ferm aktar prevalenti minn involviment orjentat lejn l-istituzzjonijiet online (bħal li wieħed jingħaqad jew isegwi gruppi ta’ kampanji jew gruppi ta’ interessi fi kwistjonijiet politiċi, jinkoraġġixxi lil oħrajn biex jivvutaw eċċ.).
Fuq TikTok:
41% tal-utenti għandhom bejn 16-24 sena
L-ilħuq u l-involviment jiddependu inqas minn pjattaformi oħra fuq in-numru ta’ segwaċi li xi ħadd diġà għandu.
It-TikToks (bħala medja) jarawhom aktar nies minn vidjos fuq YouTube
YouTubers politiċi ewlenin qelbu għal TikTok, u dan il-fatt jissuġġerixxi li d-diskors politiku dalwaqt se jieħu xeħta dejjem aktar professjonalizzata
Il-komunikazzjoni politika fuq TikTok hija ħafna aktar interattiva meta mqabbla ma’ pjattaformi oħra tal-midja soċjali, bl-utenti jgħaqqdu diversi mezzi ta’ informazzjoni biex iferrxu l-messaġġi tagħhom. 
Duetti (vidjos li jidhru ħdejn xulxin) jippermettu aktar interazzjoni billi jqajmu diskussjoni dwar posts li l-utenti ma jaqblux magħhom, b’verifika tal-fatti u b’korrezzjoni ta’ miżinformazzjoni.
L-utenti jużaw ħafna l-funzjonijiet ta’ editjar li toffri l-pjattaforma (test, tranżizzjonijiet, filtri, u effetti viżivi minn stikers u GIFs).
L-aħjar kontenut b'posts minn sorsi ta’ aġenziji tal-aħbarijiet fuq TikTok:
Kontenut li jinkludi personalitajiet jew influwenzaturi fuq TikTok, bħat-tfajla ta’ 16-il sena, Charli d’Amelio, b’aktar minn 50 miljun segwaċi. Il-pubblikazzjoni ta’ NBC Stay Tuned li dehret fiha laħqet mas-7,4 miljun viżwalizzazzjoni.
Ix-xejriet u l-hashtags l-aktar popolari fuq il-pjattaforma kienu relatati wkoll ma’ avvenimenti attwali (#lockdownlife, #ripkobe, #foodwehate u #seeyousoon fost oħrajn).
Kwistjonijiet attwali ta’ reżonanza globali b’hashtags popolari (il-pandemija tal-COVID-19: #coronavirus #covid19; in-nirien fl-Awstralja: #australia).
Sfidi (#dedoschallenge #morph).

Pariri prattiċi biex jittejjeb l-involviment tal-utenti tal-midja soċjali fi kwistjonijiet politiċi:
Iċ-ċittadini jiġu konvinti li l-involviment tagħhom se jħalli impatt reali.
Il-kontenut relatat mad-ditta/personalità individwali — bħall-umoriżmu u l-emozzjoni — huwa assoċjat ma’ livelli ogħla ta’ involviment tal-konsumatur (likes, kummenti u shares) 
Il-kontenut immirat għad-divertiment tar-riċevituri tiegħu (eż., vidjos umoristiċi) intwera li għandu impatt pożittiv fuq l-imġiba f’termini ta’ involviment.
L-inklużjoni ta’ mill-inqas element interattiv wieħed (eż. mistoqsija jew sejħa għal feedback mill-utenti) tista’ ttejjeb l-involviment tal-kontenut. 
Tillimitax l-udjenza fil-mira tiegħek għal dawk li l-aktar jinvolvu ruħhom fil-politika. Anke dawk li huma inqas interessati fil-politika jistgħu jiġu mħeġġa jinvolvu ruħhom f’atti żgħar ta’ politika (“gateway behaviours”), u dawn jistgħu jwasslu għal involviment akbar maż-żmien.
Fatti rapidi u posts interattivi fuq Snapchat wasslu għal żieda fl-għarfien politiku fost iż-żgħażagħ.
Posts fuq Instagram li kienu personalizzati wisq (eż. żgħażagħ li jesprimu nuqqas ta’ sigurtà dwar l-elezzjoni) iwasslu għal inqas interess politiku maż-żmien.

Żomm f’moħħok li hemm ħafna modi ta’ involviment politiku online, bħal:
Informazzjoni politika (qari u tiftix għal informazzjoni politika).
Interazzjoni politika (il-pubblikazzjoni ta’ kummenti u d-diskussjoni ta’ kwistjonijiet pubbliċi, il-qsim l-linkjar ta’ aħbarijiet u siltiet dwar il-politika).
Produzzjoni pubblika (il-kitba dwar il-politika fuq blogg jew il-ħolqien ta’ filmati).
Azzjonijiet kollettivi (il-bidu u l-parteċipazzjoni fi protesti u attiviżmu).
Għal grupp pjuttost kbir u li qed jiżdied ta’ żgħażagħ, l-użu tal-midja soċjali għall-qari, l-osservazzjoni, it-tiftix, id-diskussjoni, l-ikkummentar u l-qsim huwa ferm aktar probabbli mill-kitba u l-produzzjoni ta’ kontenut, l-iffirmar ta’ petizzjonijiet jew l-organizzazzjoni ta’ gruppi u bojkotts. 
Dante Licona, Uffiċjal Anzjan għall-Midja Soċjali mal-IFRC, u Melis Figanmese, Uffiċjal Anzjan għall-Kampanji mal-IFRC:
Fil-preżentazzjoni tagħhom, Dante Licona u Melis Figanmese tkellmu dwar kif l-IFRC laħqet it-3,4 miljun segwaċi fuq TikTok billi stabbilixxiet preżenza fuq il-pjattaforma minn kmieni u billi ma beżgħetx tipprova l-format il-ġdid. 
Li wieħed jifhem il-passat riċenti huwa mod tajjeb biex jantiċipa x-xejriet li ġejjin. Skont ir-rapport Digital2020: October Global Statshot ippubblikat minn Simon Kemp ta’ DataReportal, sit web li joffri informazzjoni intuwittiva u data mhux ipproċessata dwar l-imġiba tan-nies online, aktar nies qed iqattgħu aktar ħin fuq il-midja soċjali minn qatt qabel:
L-użu tal-midja soċjali żdied b’aktar minn 12% f’dawn l-aħħar 12-il xahar.
Il-ħin li l-utent medju qed iqatta’ juża tagħmir konness qed ikompli jiżdied (u bħalissa huwa ta’ madwar sagħtejn u nofs kuljum).
Instagram qed ikompli jikber, iżda l-istess jgħodd għal pjattaformi oħra.
“Differenza fl-età” ċara tiddefinixxi l-użu diġitali fuq il-post tax-xogħol.
Għandu mnejn li l-persuni involuti fil-marketing qed jitilfu xi wħud mill-akbar opportunitajiet diġitali ta’ llum il-ġurnata.

TikTok għandu effett konsegwenzjali fuq il-midja soċjali kollha. L-akbar stilla tiegħu, Charli d’Amelio, kienet l-aktar persuna li laħqet malajr il-100 miljun segwaċi fuq kwalunkwe pjattaforma. F’inqas minn sena, il-kont ta’ Instagram tagħha rreġistra wkoll aktar interazzjoni minn dak ta’ Cristiano Ronaldo, l-aktar individwu segwit fuq Instagram, fi tlieta mill-aħħar 12-il ġimgħa.

It-tagħlimiet mill-vjaġġ fuq TikTok tal-IFRC:
Jiġu identifikati x-xejriet u l-użu tad-data biex ikun hemm appoġġ mill-maniġment.
Ir-riċerka fost l-udjenza tagħti l-frott tagħha! Permezz ta’ riċerka online, l-IFRC skopriet li numru kbir tal-bażi tal-utenti tagħha diġà kien fuq TikTok, li ħeġġeġ lill-IFRC tistabbilixxi l-preżenza tagħha fuq TikTok minn kmieni. 
Il-fatt li kienet waħda minn dawk li adottatu minn kmieni wera benefiċċji reali: Fi 19-il xahar, l-IFRC nediet diversi kampanji bl-appoġġ tat-tim TikTok for Good, ħolqot messaġġi kondiviżi b’mod wiesa’ dwar is-saħħa pubblika u stabbilixxiet rabta mal-ġenerazzjoni attwali u dik li jmiss ta’ voluntiera.
M’hemmx innovazzjoni mingħajr esperimentazzjoni. L-ewwel post tal-IFRC ma kellux suċċess, iżda l-perseveranza u l-fatt li baqgħet tesperimenta għenu lill-organizzazzjoni tilħaq 3,4 miljun segwaċi fuq TikTok tul il-perkors. 
TikTok, bħala mezz, joffri sfida lill-utenti biex joħolqu posts uniċi, u dan jagħmlu mezz mill-aqwa għall-komunikazzjonijiet li jfittxu li jimmotivaw l-azzjoni. Meta l-IFRC u TikTok ħadmu flimkien għall-kampanja ForClimate, irnexxielhom mhux biss jippreżentaw lill-utenti kontenut li jissensibilizzahom dwar it-tibdil fil-klima, iżda wkoll jispiraw lil 250 000 utent biex joħolqu u jaqsmu l-vidjos tagħhom stess biex jesprimu l-fehmiet tagħhom dwar it-tibdil fil-klima b’mod kreattiv. 
Bil-preżenza stabbilita tagħha fuq TikTok meta faqqgħet il-pandemija tal-COVID-19, l-IFRC setgħet tuża l-mezz biex iġġib valur billi xxerred messaġġi tas-saħħa pubblika bbażati fuq l-evidenza f’formati li wieħed jista’ jirrelata magħhom u li jinvolvu lil dak li jkun, lil għadd kbir ta’ nies. TikTok irrikonoxxa lill-IFRC bħala organizzazzjoni fdata u ppromova l-kontenut tal-organizzazzjoni dwar il-coronavirus. Id-WHO u l-ministeri tas-saħħa ssieħbu wkoll ma’ TikTok fit-tixrid ta’ informazzjoni uffiċjali dwar il-pandemija. 
It-tagħlimiet dwar ix-xandir dirett
L-IFRC tuża b’mod regolari StreamYard biex tagħmel xandiriet diretti fuq TikTok, Facebook jew Twitter billi tlaqqa’ l-esperti mal-bażi tal-utenti tagħha. Għall-Jum Internazzjonali tal-Volontarjat, l-IFRC xandret b’mod dirett mingħajr interruzzjoni għal 24 siegħa, biex tpoġġi fiċ-ċentru tax-xena lill-voluntiera u biex tissensibilizza lill-utenti dwar l-importanza tal-volontarjat billi toħloq avveniment li ħaqqu prominenza. Riżultati: b’kollox ix-xandira laħqet 820 000 view, u sa 1 100 spettatur fl-istess ħin matul il-jum. 
Tagħlimiet:
Kun kreattiv. L-azzjoni tal-IFRC ħadmet tajjeb minħabba li l-kontenut kien divertenti u jinvolvi lil dak li jkun (nies jiżfnu u jkantaw, mhux biss jitkellmu fuq l-iskrin).
Meta xxandar b’mod dirett fuq TikTok, għamlu b’mod naturali. 
Li jkollok buttuna “Agħti Donazzjoni” mhuwiex biżżejjed biex tħeġġeġ biex isiru donazzjonijiet. Involvi lilll-pubbliku kontinwament.
Irrilassa. Il-mużika u l-iżfin jaħdmu. 

Tagħlimiet ewlenin:
Jekk tara xi opportunità, sfruttaha.
L-adottanti prekoċi jistgħu jaraw riżultati tajbin ħafna. L-IFRC daħal fuq TikTok fl-ewwel 6 xhur tiegħu. 
M’hemm l-ebda triq qasira: Jeħtieġ li tinvesti l-ħin u l-isforzi tiegħek biex tifhem pjattaforma ġdida u titgħallem toħloq kontenut għaliha. 
Toqgħodx tinkwieta li ma tirnexxix. 
Ħu pjaċir!

Matt Navarra, kummentatur tal-midja soċjali, dwar ix-xejriet u l-bidliet fil-midja soċjali li huma mistennija fl-2021:
Fil-preżentazzjoni tiegħu, Matt Navarra offra ħarsa ġenerali lejn ix-xejriet l-aktar importanti u l-bidliet li ġejjin fil-midja soċjali li wieħed għandu jżomm għajnejh fuqhom fl-2021:
1. L-użu mill-ġdid u t-taħlit mill-ġdid tal-kontenut iġġenerat minn utenti oħrajn u l-importanza tal-influwenzaturi huma xejriet li x’aktarx se jkomplu jikbru, peress li d-ditti se jfittxu li jikkomunikaw sens ta' awtentiċità u li jibbenefikaw mill-kreattività tal-influwenzaturi u tal-utenti li jaħdmu fuq pjattaformi bħal TikTok.
2. Xprunati minn skuntentizza b’aħbarijiet foloz, miżinformazzjoni, "virtue signalling" u tħassib dwar il-privatezza u s-sigurtà tad-data, l-utenti jistennew u jitolbu aktar awtentiċità u trasparenza fuq il-midja soċjali. 
3. Billi l-utenti tal-midja soċjali qed isiru aktar konxji tal-aspetti negattivi tal-qsim tal-kontenut pubbliku fuq il-midja soċjali, aktar u aktar nies huma mistennija li jirrikorru għal messaġġi privati u għal komunitajiet niċċa, filwaqt li dawk involuti fil-marketing se jirrispondu billi jippruvaw isiru parti minnha jew billi jibdew u jrawmu l-komunitajiet tagħhom fuq l-internet.
4. Iż-żieda fil-kampanji mmexxija mill-kawżi marbuta ma’ temi topiċi u li jqanqlu emozzjoni li kellna fl-2020 x’aktarx li tkompli, immexxija minn influwenzaturi, b’mod partikolari fost udjenza żagħżugħa. Fl-istess ħin, aktar u aktar nies huma mistennija li jibdew jirrifjutaw l-attiviżmu falz u l-kunċett ta’ “Instagram aesthetic”. 
5. Huwa probabbli ħafna fl-2021 se naraw il-promulgazzjoni u l-infurzar ta’ regolamentazzjoni ġdida tal-midja soċjali, fil-kuntest ta’ talbiet dejjem akbar biex jitrażżan it-tixrid tal-miżinformazzjoni fuq il-midja soċjali.
6. Żieda fil-kontenut tal-awdjo u fl-apps ibbażati fuq l-awdjo, kif ukoll features ġodda marbuta mal-awdjo fuq il-pjattaformi eżistenti (eż. ir-rikonoxximent u l-kontroll tal-vuċi, popolarità dejjem tikber tal-podcasts, l-użu dejjem akbar ta’ Discord, features tal-awdjo ta’ Twitter, eċċ.).
7. Tkabbir esponenzjali fil-kummerċ soċjali, xprunat mill-COVID-19 (eż. ħwienet fuq Instagram, servizzi ta’ pagament fil-pjattaformi soċjali).
8. Tkabbir fid-disponibbiltà ta’ features u għodod ta’ użu prattiku tar-Realtà Awmentata (AR). Hekk kif il-ħallieqa jilħqu livelli ġodda ta’ esperjenza bit-teknoloġija, l-AR tista’ ġġib bidla radikali matul il-ftit snin li ġejjin fir-rigward tal-modi kif in-nies jikkunsmaw il-kontenut.
9. Aktar tkabbir fl-użu tal-memes u l-“isfidi” bħala mezz ta’ marketing, b’adozzjonijiet dejjem akbar minn ditti inqas midħla tal-midja soċjali. 
10. L-interess dejjem jiżdied fost dawk involuti fil-marketing fl-ittestjar ta’ modi kif jikkomunikaw mal-komunitajiet tal-logħob online u ma’ dinjiet virtwali (avvenimenti u postijiet virtwali fejn wieħed jiltaqa’, influwenzaturi fil-komunitajiet tal-logħob, eċċ.).

Mistoqsijiet
Mistoqsija 1: B’liema mod TikTok huwa aħjar minn Instagram? Għall-politiċi żgħażagħ, x’inhu l-aħjar mezz li għandhom jużaw biex jilħqu udjenzi ġodda?
Dante Licona, Melis Figanmese: Il-kwistjoni ta’ liema bejn TikTok u Instagram huwa l-aħjar, tiddependi minn fejn l-udjenzi fil-mira tiegħek huma preżenti. Barra minn hekk, id-distribuzzjoni fuq TikTok tippremja l-kontenut eċċellenti, li tippermetti tixrid virali mingħajr il-bżonn ta’ għadd kbir ta’ segwaċi. 
Instagram u TikTok huma wkoll differenti ħafna f’termini tal-features li joffru għall-ħolqien tal-kontenut. Bħalissa, it-teknoloġija ta’ TikTok m’hawnx bħalha f’termini ta’ appoġġ għall-ħolqien ta’ kontenut sofistikat b’faċilità.
Mistoqsija 2: X’inhi l-esperjenza tiegħek bil-ħolqien ta’ kontenut għal TikTok minflok għal mezzi oħra? Kemm jieħu ħin?
Dante Licona, Melis Figanmese: Fil-bidu, it-tim kellu l-għan li jippubblika TikTok wieħed kuljum, imbagħad tnejn jew tlieta; madankollu, il-frekwenza tal-ippubblikar tiddependi mill-ħin disponibbli u mill-prijoritajiet li jkunu qed jevolvu. Taħsibx iżżejjed jew tesaġerax fil-kontenut li tippubblika fuq TikTok peress li mhuwiex daqshekk importanti li jkollok prodott maħdum perfettament.
Mistoqsija 3: Ħafna mill-involviment jista’ jseħħ online, iżda kemm minnu għandu impatt fil-ħajja offline? TikTok għandu potenzjal akbar minn pjattaformi oħrajn biex jimmotiva lill-udjenzi sabiex jieħdu azzjoni fil-ħajja reali?
Rebecca Dredge: Il-midja soċjali kollha għandha l-potenzjal li timmobilizza lin-nies li diġà huma motivati biex jagħmlu differenza, sakemm tipprovdi gwida dwar kif wieħed jista’ jagħmel dan u eżempji ta’ modi konkreti ta’ kif wieħed jista’ jaġixxi. Peress li jħeġġeġ l-espressjoni proprja permezz tal-ħolqien tal-kontenut, TikTok jista’ jitqies bħala mezz biex wieħed ikun aktar minn sempliċi konsumatur ta’ kontenut passiv. 
Mistoqsija 4: Kif nistgħu noħolqu kontenut għal TikTok mingħajr ksur tad-drittijiet tal-awtur?
Matt Navarra: It-termini u l-kundizzjonijiet ta’ TikTok huma l-istess bħal dawk tal-pjattaformi tal-midja soċjali eżistenti. Sakemm tkun qed iżżid il-ħila kreattiva tiegħek billi tbiddel, tadatta u żżid b’mod sostanzjali x-xogħlijiet eżistenti, ma għandekx għalfejn tinkwieta.
Mistoqsija 5: Kif għandna nagħżlu liema pjattaformi ġodda ninvolvu ruħna fihom, fost dawk kollha ġodda?
Matt Navarra: Il-pjattaformi l-ġodda t-tajbin biex organizzazzjoni tesperimenta bihom jiddependu mill-kuntest u mill-objettivi ta’ kull waħda minnhom, iżda bħala regola b’mod ġenerali hija għandha tinvesti 80% tal-ħin u tal-baġit f’approċċi li huma magħrufa li jaħdmu u 20% biex tittestja u tipprova affarijiet ġodda. Xejriet li jistgħu jkunu partikolarment interessanti fl-2021: TikTok, kontenut tal-awdjo, komunitajiet tal-iċċettjar li jużaw il-vuċi, komunitajiet tal-logħob.
Mistoqsija 6: X’inhu punt ta’ tluq tajjeb għall-involviment mal-komunitajiet tal-logħob?
Matt Navarra: Iffamiljarizza ruħek ma’ pjattaformi bħal Twitch u Discord u fittex li tifhem l-imġiba tal-utenti tagħhom. Esplora l-potenzjal għal sħubijiet ma’ influwenzaturi li diġà huma stabbiliti fuqhom.
Mistoqsija 7: U xi ngħidu dwar LinkedIn u Snapchat? Kellhom xi żviluppi li ta’ min jagħmel aċċenn għalihom?
Matt Navarra: Filwaqt li l-pjattaformi aktar ġodda qed jieħdu l-attenzjoni kollha, LinkedIn u Snapchat għadhom rilevanti ħafna wkoll. Matul dawn l-aħħar snin rajna evoluzzjoni fl-enfasi ta’ Snapchat, b’xi żviluppi interessanti fir-rigward tal-filtri AR u t-tixrid tal-kontenut promoss minn pubblikaturi. Madankollu, l-aktar ħaġa importanti dwar Snapchat hija li dan huwa maħsub għal grupp ta’ età speċifiku ħafna. Żomm fil-pjattaforma f’moħħok jekk qed tipprova tilħaq udjenzi żgħażagħ. 
LinkedIn evolva wkoll b’mod konsiderevoli f'dawn l-aħħar snin. Il-hashtags issa qed jiffaċilitaw l-iskoperta tal-kontenut, u l-pjattaforma toffri features bħal xandiriet vidjo u avvenimenti diretti u l-funzjoni LinkedIn Stories. Ġeneralment, il-komunitajiet ta’ LinkedIn huma aktar speċjalizzati u ffokati, u dan jagħmilha interessanti ħafna għal azzjonijiet ta’ komunikazzjoni mmirati, jekk jintużaw b’mod xieraq.
Mistoqsija 8: Liema pjattaformi tal-midja soċjali ġodda u formati tal-kontenut popolari qed tippjana li tesperimenta bihom l-IFRC fis-snin li ġejjin?
Melis Figanmese: L-IFRC għandha l-għan li tesperimenta b’varjetà ta’ formati ġodda għat-twassil tal-istess messaġġi ewlenin lil segmenti differenti tal-udjenza.
Mistoqsija 9: Xi ħtiġijiet ta’ riċerka jirriżultaw fir-rigward tal-imġiba tal-utenti tal-midja soċjali mix-xejriet l-aktar riċenti fil-midja soċjali?
Rebecca Dredge: Li nifhmu x’jimmotiva lill-utenti jinvolvu ruħhom fil-pjattaformi differenti tal-midja soċjali u kif dawk l-ambjenti qed isawru s-sentimenti tagħhom jistħoqqilhom aktar riċerka u se jkunu ta’ interess fis-sena li ġejja.  
Mistoqsija 10: X’inhuma l-pariri tiegħek għall-iżvilupp ta’ strateġiji ta’ involviment tal-midja soċjali li għandhom impatt kbir u mhux biss firxa kbira?
Matt Navarra: Żomm f’moħħok dak li l-udjenzi tiegħek huma l-aktar riċettivi għalih u wasslilhom il-messaġġ tiegħek f’varjetà ta’ formati, fuq diversi mezzi. Aktar ma l-kontenut tiegħek ikun interessanti u aktar ma l-personalità tad-ditta tiegħek tikkomunika sens ta' awtentiċità, aktar huwa probabbli li tħalli impatt u tikkawża bidla fl-imġiba.

